
Annotatsiya: Ushbu maqolada Yevropada iqtisodiy integratsiya jarayonlari va Yevropa Ittifoqi shakllanishining tarixiy 
bosqichlari ko‘rib chiqiladi, uning global iqtisodiyotdagi integratsion tuzilma sifatidagi roli tahlil qilinadi, shuningdek, uning 
keyingi rivojlanishi tavsiflanadi.

Kalit so‘zlar: iqtisodiy integratsiya, Yevropa Ittifoqi, geoiqtisodiy makon, globallashuv, mintaqaviy iqtisodiy hamkorlik.

STAGES OF FORMATION AND DEVELOPMENT OF THE EUROPEAN UNION

Abdurakhmonov Farkhod Abdufarmonovich
DSc. in Politics, Tashkent State University of Economics associate professor

Abstract: This article examines the economic integration processes and historical stages of the formation of the European 
Union, analyzes its role as an integration union in the global economy, and also characterizes its further development.

Key words: economic integration, European Union, geoeconomics, globalization, regional economic cooperation.

ЭТАПЫ ФОРМИРОВАНИЯ И РАЗВИТИЯ ЕВРОПЕЙСКОГО СОЮЗА

Абдурахмонов Фарход Абдуфармонович
Доктор политических наук (DSc.), Ташкентский государственный экономический университет и.о. доцент кафедры 
“Мировая экономика

Аннотация: В данной статье рассмотрены экономические интеграционные процессы и исторические этапы ста-
новления Европейского союза, проанализирована его роль как интеграционного союза в глобальной экономике, а 
также охарактеризовано его дальнейшее развитие.

Ключевые слова: экономическая интеграция, Европейский Союз, геоэкономическое пространства, глобализация, 
региональное экономическое сотрудничества.

K I R I S H
Yevropa Ittifoqi (YI) jahondagi globallashuv jarayonining faol ishtirokchisi hisoblanadi. Bugungi kunda YI 

aholisi soni 500 milliondan oshadi va bu АQSh hamda Rossiya aholisidan ko‘p demakdir. Yevropa Ittifoqi dun-
yodagi eng yirik savdo markazi bo‘lib, uning iqtisodiyoti dunyo boyligining chorak qismini ishlab chiqaradi. Yev-
ropa Ittifoqi yagona qonunchilik va yagona pul-kredit siyosati doirasida milliy iqtisodiy tizimlarning maqbul ish-
lashini taʼminlaydigan va yaqin kelajakda dunyodagi eng yirik yagona mintaqaviy iqtisodiyotni shakllantirishni 
ko‘zda tutuvchi iqtisodiy subyektdir. Yevropa Ittifoqi globallashgan dunyoning bir qismidir va u bu dunyoning 
subyekti sifatida o‘zining geosiyosiy va geoiqtisodiy manfaatlariga ega. Manfaatlar siyosiy, iqtisodiy va ijtimoiy 
bo‘lib, ularni amalga oshirish mazkur integratsion birlashma uchun muhim ahamiyatga ega.

Ushbu maqola mavzusining dolzarbligi Yevropa Ittifoqining shakllanishi va rivojlanishi tarixini globallashuv 
sharoitida hamda uning geosiyosiy va geoiqtisodiy manfaatlari kontekstida o‘rganish zaruratidan kelib chiqadi.

Tadqiqot ishining asosiy maqsadi Yevropa Ittifoqining shakllanishi va rivojlanishi jarayonini o‘rganish hamda 
uning kelgusidagi taraqqiy etishi istiqbollarini tahlil etishdan iborat. 

M A V Z U G A  O I D  A D A B I Y O T L A R N I N G  T A H L I L I
Yevropa Ittifoqining shakllanishi, rivojlanishi, kengayishi va undagi muammolar to‘g‘risida juda ko‘plab 

ilmiy izlanishlar olib borilgan. Xususan, rus olimlari Y.  Borko, V.  Inozemtsev, Y.  Kuznetsova, O.  Butorina, 
S. Tkachenko, P. Biryukov, V. Shemyatenkov, xorijlik olimlar T. Rosenberg, B. Balassa, C. Rumford, J. Benyon, 
D. Easton, R. Inglehart, N. Nugent va boshqa tadqiqotchilar ilmiy ishlarni amalga oshirganlar. 

Tadqiqotchilar Yevropa Ittifoqi integratsion birlashma sifatida bir qator omillar va shartlar taʼsiri ostida 
vujudga kelganligini taʼkidlaydilar, yaʼni ushbu jarayonga quyidagi omillar taʼsir etganligini ko‘rsatganlar:

●	 sivilizatsion – Yevropa Ittifoqiga kirgan barcha mamlakatlar ularni birlashtirgan umumiy maʼnaviy qadri-
yatlarga ega, bundan tashqari, Yevropa Ittifoqi mamlakatlari ham ijtimoiy-siyosiy, ham siyosiy man-
faatlarning birligi nuqtayi nazaridan bir-birlariga mos keladi;

●	 mamlakatlar o‘rtasida bir-birini to‘ldiruvchi ilmiy-texnikaviy va iqtisodiy hamkorlik imkoniyatlarini ko‘rsa
tuvchi iqtisodiy shartlar mavjud;

●	 madaniy-tarixiy – Yevropa mamlakatlari o‘rtasidagi anʼanaviy yaqin tarixiy ildizlar, mamlakatlarning 
o‘zaro taʼsiri va madaniy yaqinlashuvga bo‘lgan tarixiy istagi yuqori;

●	 harbiy-siyosiy – mamlakatlar faoliyati doirasida yuzaga keladigan nizolarni tartibga solish, harbiy 
masalalarni hal qilish va hududiy nizolarni hal qilishda tarixan o‘rnatilgan o‘zaro hamkorlik rishtalari;

●	 geosiyosiy va geoiqtisodiy – hududiy kommunikatsiyalar tarmog‘ini rivojlantirish va takomillashtirish, 
turizm, tovarlar va xizmatlar almashinuvi sohasida yanada samarali hamkorlikni yaratish va taʼminlash 
imkoniyatlarining mavjudligini asoslab berganlar.

T A D Q I Q O T  M E T O D O L O G I YA S I
Tadqiqot obyekti murakkab siyosiy, iqtisodiy va ijtimoiy hodisa bo‘lib, uni o‘rganish uning turli va ayni paytda 

o‘zaro bog‘liq tomonlarini tizimli va har tomonlama – iqtisodiy, tarixiy va siyosiy yoritishni talab qiladi. Maqola-
ning ilmiy bazasi bo‘lib Yevropada iqtisodiy integratsiya jarayonlari bo‘yicha xorijiy olimlarning olib borgan ilmiy 
izlanishlari hisoblanadi. Tadqiqot metodologiyasi sifatida tarixiylik, taqqoslama iqtisodiy va siyosiy kabi usul
lardan foydalanildi.

T A H L I L  V A  N A T I J A L A R
Yevropa Ittifoqi hozirgi kunda turli tarix, madaniyat, iqtisodiy tuzilma va tashqi siyosat manfaatlariga ega 

bo‘lgan yigirma sakkizta davlatning ittifoqidir. (Buyuk Britaniya 2020-yil 31-yanvarda aʼzolikdan chiqqan). Taʼkid-
lash lozimki, aynan Yevropadagi integratsion jarayonlarning rivojlanishi jahonning boshqa davlatlari o‘rtasidagi 
turli integratsion guruhlarning, tashkilotlarning tashkil topishiga turtki bo‘ldi. Shu jihatdan Yevropani integratsi-
yaning vatani deb atash mumkin. 

Yevropa Ittifoqining tashkil etilishi XX-asrning eng muhim voqealaridan biri bo‘lib, Yevropada jamoat hayo
tida tub o‘zgarishlarni keltirib chiqardi. Yevropa Ittifoqi yagona siyosiy, iqtisodiy tuzilma sifatida shakllangunga 
qadar murakkab yo‘lni bosib o‘tdi va uning tarixiy asoslari mavjud. Hozirgi Yevropa Ittifoqi tarixi o‘rganilganda 
aksariyat tadqiqotchilar uni 20-asrning 50-yillari bilan bog‘laydilar yoki ikkinchi jahon urushidan keyingi davrdagi 
voqeʼalarga urg‘u beradilar. Аmmo Yevropani yagona “bir bayroq” ostida birlashtirish g‘oyasi ancha oldin paydo 
bo‘lgan. Tarixiy nuqtai nazardan tahlil etganda Yevropani birlashtirish g‘oyasini beshta muhim mafkuralar bilan 
bog‘lash mumkin. Bular:

■	 Yevropeizm;

■	 Katolitsizm;

■	 Federalizm;

■	 Keynsianizm;

■	 Multikulturalizm1.

Bularning har birini u yoki bu bosqichda yuksalishi integratsiyaning pragmatik vazifalari, talablari va qiyin-
chiliklari bilan belgilangan. Yuqoridagi mafkuralarga asoslanib Yevropa integratsiyasining siyosiy, diniy, ijtimoiy, 
iqtisodiy, madaniy omillari mavjudligini taʼkidlash zarur. Tarixan integratsiyaning birinchi mafkurasi “Yevropa 
g‘oyasi” (yevropachilik) - o‘tmish va kelajakning umumiyligi hamda G‘arbiy Yevropa xalqlarining madaniy ustun-
ligi g‘oyasi bo‘lgan. Bu yerda siyosiy integratsiya ko‘rinishi bo‘lib, u milliy, ommaviy va siyosiy madaniyat sohasi-
dagi umumiy qadriyatlar va yagona jamoaga daxldorlik hissi darajasini ko‘rsatadi.

1	 Байков А. А. Идеологический компонент в эволюции Евросоюза. – Полис. Политические исследования. 2013. № 1. стр. 130-141

O‘rta asrlarda Yevropada katoliklikning hayotni barcha jabhalarida hukmron bo‘lganligi va ushbu minta
qada kuch bilan teokratik Yevropa davlatini barpo etishga urinishi katolitsizm mafkurasining ko‘rinishi bo‘lgan.

Zamonaviy Yevropa integratsiyasini tavsiflashda 1920-yillardagi federalizm mafkurasi asosiy Yevropani 
birlashtirish g‘oyasi hisoblanadi. 1920-30-yillarda Panevropa harakati tarafdorlari Rixard Kudenxov-Kalergi 
va Аristid Briand federalizm g‘oyasini ilgari suradilar. Rixard Kudenxov-Kalergi o‘zining “Panevropa mani-
festi”da barcha Yevropaning demokratik davlatlarini birlashtirishga chaqirib, bojxona chegaralarini yo‘q qilish, 
tovarlarning erkin harakatini yo‘lga qo‘yish, urushlarning oldini olish uchun hakamlik mexanizmini yaratishni 
taklif etadi. 

Davlat va huquq nazariyasiga ko‘ra davlatlarning shartnoma va qonuniy tartibga solingan birlashuvini 
taʼsis etishga asoslangan ittifoqi federatsiya deb ataladi. Federalizm davlat hokimiyatini ikkita darajada-federal 
markaz va unga tobeʼ bo‘lgan subyektlar asosida amalga oshirishni nazarda tutadi. Tarixan federalizm sub-
yektlar o‘rtasida kompromissni anglatib, unga ko‘ra doimiy shartnoma mavjud bo‘lishligini hamda ushbu hujjat 
asosida subyektlar muayyan funksiyalarni bajarishni federal markazga berishlari va ayni bir paytda sezilarli 
mustaqillikka ega bo‘lishlarini bildiradi.

Federalizm ko‘pincha mafkura sifatida tavsiflanadi. Federatsiya, o‘z navbatida, hokimiyatni tashkil etishning 
maʼlum tamoyillariga asoslangan hududiy tuzilmani anglatadi. Shuning uchun federalizm juda keng tushun-
chadir. Integratsiyaning boshqa nazariyalari orasida aynan federalizm Yevropani siyosiy birlashtirish harakatiga 
g‘oyaviy asos bo‘lgan. Umuman olganda federalizm konsepsiyasi integratsiyaning strategik maqsadini, yaʼni 
davlatlardan yuqori turuvchi hokimiyatni tashkil etilishini va u hokimiyatlar bo‘linishi tamoyiliga ko‘ra boshqari
lishini o‘rtaga tashlaydi. Tegishlicha davlatlardan yuqori turuvchi siyosiy institutlar tashkil etiladi va qatnashuvchi 
davlatlar muayyan suverenitetlarining bir qismini ularga o‘tkazadilar.

Yevropa iqtisodiy integratsiyasining ilk jarayonlarida Keynsianizm mafkurasi muhim rol o‘ynagan.
Keynsianizm iqtisodiyotni davlat tomonidan tartibga solishning makroiqtisodiy nazariyasi bo‘lib, uning 

paydo bo‘lishi ingliz iqtisodchisi J. M. Keyns (1883-1946) nomi bilan bog‘liq. Ushbu nazariya Buyuk depressiya, 
inqiroz davrida jahon iqtisodiyotida yuzaga kelgan iqtisodiy vaziyatni tahlili natijasida shakllangan. 

Keyns o‘zining “Ish bilan bandlik, foiz va pulning umumiy nazariyasi” (1936) kitobida davlatning iqtisodi
yotga aralashuvi g‘oyasini asoslab bergan. Bunda bozor iqtisodiyoti munosabatlari tizimi mukammal emasligi 
va shu sababli mamlakatda maksimal darajada bandlikni va iqtisodiy o‘sishni taʼminlash faqat davlatning iqti-
sodiyotga faol aralashuvi orqali yuz berishi mumkinligi asoslanadi. Umuman olganda “aralash iqtisodiyot” 
g‘oyasi ilgari suriladi. Shuningdek, Keyns o‘z asarida davlat fiskal va pul-kredit siyosati orqali jamiyatning yalpi 
talabini rag‘batlantirishi va bu orqali aholi bandligini taʼminlashi zarurligini taʼkidlaydi.

Taʼkidlash lozimki, Keynsning g‘oyalari ikkinchi jahon urushidan keyin asosiy rolni o‘ynadi. Mazkur nazariya 
keyinchalik postkeynsianizm, neokeynsianizm, neoliberalizm maktablari yaratilishiga asos bo‘ldi. Yevropaning 
iqtisodiyotini Ikkinchi jahon urushidan keyingi qayta tiklanishi, 1950-60-yillardagi gurkirab rivojlanishida keyn
sianizm amaliy qo‘llanma vazifasini o‘tagan. 

Keyns nazariyasi iqtisodiy jarayonlarda davlatning faol aralashuvini maʼqullasa, neoliberalizm vakillari esa 
bu borada davlatning nisbatan cheklangan aralashuvini ustuvor deb hisoblaydilar.

Keyns integratsiya masalasida asosiy eʼtiborni mintaqaviy integratsion tuzilmalar tarkibida tuziladigan 
siyosiy institutsional mexanizmlarga qaratadi. Keyingi bosqichlarda keynsianizmning o‘rnini neokeynsianizm 
egalladi. Neokeynsianizm xalqaro iqtisodiy integratsiyasini ikkita yo‘nalishda rivojlantirish mumkinligini taʼkid-
laydi. Birinchi yo‘nalishda integratsion tashkilotlar tuzib davlatning ayrim funksiyalarini ularga o‘tkazish bo‘lsa, 
ikkinchi yo‘nalishda har bir milliy davlatga ko‘proq erkinliklar berish orqali integratsiyani kuchaytirish hisobla-
nadi. Аmalda bular ko‘pincha optimal ikkita yo‘l kesishmasida o‘z aksini topgan. 

Neokeynsianizm yo‘nalishlaridan yana biri bu dirijizmdir. Dirijizm – davlatning iqtisodiyotni boshqarish
da yetakchi, yo‘naltiruvchi roli yuqoriligini, iqtisodiy jarayonlarni va munosabatlarni tartibga solishda davlat 
organlarning faol ishtirok etishini bildiradi. Dirijizmning asosiy xususiyatlari quyidagilarda namoyon bo‘ladi:

■	 Iqtisodiyotga maʼmuriy aralashuv usullarining qo‘llanilishi;

■	 Davlatning faol tadbirkorlik bilan shug‘ullanishi;

■	 Davlat sektorining kuchliligi;

■	 Davlatning kapital quyilmalarni moliyalashtirishi.

Yevropa integratsiyasining ijtimoiy va madaniy omillarida multikulturalizm mafkurasi ham muhim bo‘lgan. 
“Multikulturalizm” atama sifatida ilk bor 1960-yilda Kanadada ishlatila boshlangan. Bu mamlakatdagi ingliz 
va frantsuz madaniyati va tili qarama-qarshiligi natijasida murakkablikka sabab bo‘layotgan vaziyatni tartibga 
solish jarayonida qo‘llanilgan. Keyinchalik ayrim davlatlar oliy taʼlim dargohlarida multikulturalizm alohida fan 
sifatida o‘qitila boshlandi hamda ilmiy-siyosiy tomondan eʼtirof etildi.

Ikkinchi jahon urushidan keyin Yevropa iqtisodiyotini tiklashda ayrim Yevropa davlatlarining ilgari koloni-
yasi hisoblangan davlatlaridan ishchi kuchi migratsiyasi oqimi ko‘payib bordi. Ular bilan mahalliy aholi o‘rta-
sida diniy, madaniy farqlar mavjudligi hamda migrantlarning jamiyatga integratsiyalashuvi qiyin kechganligi 
bilan bog‘liq jarayonlar ayrim holatlarda nizolarni keltirib chiqargan yoki tushunmovchiliklarni yuzaga keltirgan. 
Bunga javoban multikulturalizm g‘oyasi o‘rtaga tashlandi. Uning asosiy mohiyati immigrantlarning (etnos, xalq) 
mavjud yerlik aholiga nisbatan o‘z milliy madaniyatlarini ham tatbiq etishga intilishlarini bildiradi.

Аgar anʼanaviy Yevropa liberal mafkurasi alohida fuqarolarning teng huquqliklarini himoya qilish g‘oyasiga 
asoslangan bo‘lsa, multikulturalizm oldinga qadam tashlab, bu huquqni jamoaviy shaxslarga – maʼlum madani-
yatlar vakillariga ham beradi. Shuning uchun, qaysidir maʼnoda multikulturalizm – bu demokratiya yoki global-
lashuv sharoitida madaniy qadriyatlar tengligini ifodaladi. Taʼkidlash joizki, mazkur mafkura asta-sekinlik bilan 
amalga tatbiq etilishi barobarida ayrim paytlarda davlatlarda ko‘zlangan samarani bermadi. Hozirgi kunda multi-
kulturalizm g‘oya, yo‘nalish sifatida amalda kam eʼtirof etilmoqda. Tolerantlik yoki bag‘rikenglik, boshqa madani-
yatlarga hurmat, ularni eʼtirof etish, uyg‘unlikda umrguzaronlik qilish insonlar o‘rtasida integratsiyalashuvning 
ijobiy tomoni hisoblanadi.

Yevropa Ittifoqining tarixi 70 yildan ko‘proq murakkab va muvaffaqiyatli davrni o‘z ichiga oladi. Shu vaqt 
ichida u kamtarona iqtisodiy guruhdan Yevropaning yuzini belgilaydigan va zamonaviy dunyoning markazla
ridan biri bo‘lgan kuchli ko‘p tarmoqli yirik iqtisodiy, siyosiy va madaniy birlashmaga aylandi.

Yevropa Ittifoqi integratsiyasining shakllanishi va dastlabki hamjamiyatlarning tuzilishi ikkinchi jahon uru-
shidan keyingi tarixiy shart-sharoitlar bilan chambarchas bog‘langan. Urushdan keyin Yevropa davlatlari iqti-
sodiyoti juda ham mushkul holatda qolgan edi. Bunday vaziyatda davlatlar o‘zaro kuchlarini birlashtirib iqti-
sodiyotni tiklashlari va, shuningdek, katta sarmoya kiritishlari zarur edi. Urushdan keyingi “sovuq urush” holati, 
dunyoning ikkita lagerga ajralishi vaziyatida G‘arbiy Yevropa davlatlari bevosita АQSh bilan hamkorlikni rivoj
lantirdilar. Ko‘plab institutsional birliklar bevosita АQSh tashabbusi yoki ko‘magida tuzilgan. АQSh “Marshal 
rejasi” asosida G‘arbiy Yevropa mamlakatlariga yordam qo‘lini cho‘zdi. Keyingi asosiy masala avvaldan orzu 
bo‘lib kelgan, g‘oya sifatida tarqalgan Yevropani birlashtirishning tabiiy zaruriyati edi. 

Yevropa mamlakatlarining iqtisodiy va siyosiy ittifoqini yaratish orqali Yevropani birlashtirish g‘oyasi Buyuk 
Britaniyaning sobiq Bosh vaziri Uinston Cherchillga tegishli deb ishoniladi. U 1946-yilning 19-sentyabrida 
Syurix universitetida “Yevropa Qo‘shma Shtatlari” kabi federativ tipidagi davlatni qurishga chaqirdi. Endigina 
yakunlangan Ikkinchi jahon urushi butun dunyodagi odamlar va, ayniqsa, yevropaliklar uchun qiyin tajriba va 
katta talofotlarga olib kelgan edi. Davlatlar o‘rtasida nizo va urushlarni batamom to‘xtatishga ehtiyoj mavjud edi. 

Shunday qilib, Yevropani birlashtirish g‘oyasi ikkinchi jahon urushidan keyin ikkinchi bosqichni oldi. Uning 
harakatlantiruvchi kuchlari: 

●	 Yevropa xalqlari tomonidan aniq amalga oshirilgan doimiy tinchlik zarurati; 

●	 urush natijasida vayron bo‘lgan iqtisodiyotni tiklash uchun G‘arbiy Yevropa mamlakatlari o‘rtasidagi 
iqtisodiy aloqalarni rivojlantirish zarurati; 

●	 dunyoda bipolyar tizimining shakllanishi, bu yerda АQSh va SSSRning asosiy kuchlarga aylanishi; 

●	 mustamlakachilik tizimining qulashi natijasida G‘arbiy Yevropa o‘zining sobiq siyosiy vaznini va ko‘plab 
taʼminot bozorlarini yo‘qotishi hisoblandi.

Yevropa Ittifoqining rivojlanish tendensiyalarini bir necha bosqichga bo‘lib o‘rganish talab etiladi. Bu har bir 
rivojlanish davrining o‘ziga xos xususiyatlarini to‘liq ochib berishga imkoniyat beradi. 1946-yildan 1959-yilgacha 
bo‘lgan davr tinch Yevropaning ilk iqtisodiy integratsiyasini shakllantirish davri deyish mumkin.

1948-yilning may oyida Gaagada Yevropa Kongressi bo‘lib o‘tdi, unda Yevropaning 16 mamlakati vakillari, 
shuningdek, АQSh va Kanadadan kuzatuvchilar turli xil integratsiya rejalarini muhokama qildilar va zudlik bilan 
federal davlat tuzish taklifini ham o‘rtaga tashladilar. Kongressning natijasida 1949-yilning may oyida Yevropa 
Kengashi tashkil etildi. Dastlab u iqtisodiyot, ijtimoiy rivojlanish, madaniyat, qonunchilik, fan va texnika soha-
larida hamkorlik bilan shug‘ullandi. Hozirda Yevropa Kengashining faoliyati inson huquqlarini taʼminlash va 
himoya qilish masalalariga qaratilgan.

1948-yilda АQShning tashabbusi bilan Yevropa iqtisodiy hamkorlik tashkiloti (EIHT) (Organisation for Euro-
pean Economic Cooperation, OEEC) tuzildi. Keyinchalik, yaʼni 1961-yilda u dunyoning sanoati rivojlangan dav-
latlarini birlashtirgan iqtisodiy hamkorlik va taraqqiyot tashkilotiga (YIHTT) (Organisation for Economic Coope
ration and Development, OECD) aylantirildi. 2022-yil 1-yanvar holatiga ko‘ra unga 38 ta davlat aʼzo hisoblanadi.

1950-yilda Qo‘shma Shtatlar vositachiligi bilan Yevropa to‘lov Ittifoqi [The European Payments Union 
(EPU)] ham tashkil etildi. U Yevropa mamlakatlari milliy valyutalarini konvertatsiya qilishga va ularning tashqi 
savdosini rivojlantirish uchun zarur bo‘lgan transchegaraviy hisob-kitoblarni o‘rnatishga yordam berdi. Shu
ningdek, 1949-yilda Shimoliy Аtlantika shartnomasi tashkilotini [North Atlantic Treaty Organization (NАTO)] 
yaratishda АQSh muhim rol o‘ynadi.

Yevropa hamjamiyatini tashkil etish borasidagi hal qiluvchi birinchi amaliy qadam bo‘lib Fransiya tashqi 
ishlar vaziri R. Shumanning bayonoti hisoblanadi. U jamoatchi taniqli siyosiy arbob va Fransiyada urushdan 
keyingi iqtisodiyotni tiklash rejasining rahbari Jan Monne g‘oyalari asosida o‘zining “Shuman Deklaratsiyasi”ni 
1950-yil 9-mayda eʼlon qildi. Mazkur deklaratsiyada Yevropa davlatlari iqtisodiyotini qayta tiklash va rivojlantirish 
maqsadida umumiy bozor doirasida imkoniyatlar va vositalardan birgalikda foydalanish taklifi bayon etilgan edi. 
Shuningdek, deklaratsiyasida Yevropaning ko‘mir qazib olish va po‘lat sanoatini birlashtirish rejasi ham ilgari 
surildi. Shuman rejasining asosiy g‘oyasi harbiy sanoat uchun o‘ta muhim sanoat bo‘lgan ko‘mir qazib olish 
va po‘lat ishlab chiqarish Germaniya va Fransiya o‘rtasidagi har qanday harbiy harakatni imkonsiz qilishiga 
qaratilgan edi. Shuningdek, tinchlik o‘rnatilib mintaqada turmush darajasini oshirish vazifasini qo‘ygan edi.

Ushbu reja 1951-yil 18-aprelda Parijda Fransiya, Germaniya, Italiya, Belgiya, Niderlandiya va Lyuksem-
burg (Benilyuks) davlatlari tomonidan “Yevropa ko‘mir va po‘lat birlashmasi” (YKPB) (ECSC – European Coal 
and Steel Community) shartnomasi nomi ostida imzolandi va 1952-yil 23-iyuldan kuchga kiritildi. Ushbu tar-
moqlarning rivojlanishi fonida yuqoridagi davlatlar ishtirokida “Yevropa iqtisodiy hamjamiyati” (YIH) (European 
Economic Community) va “Yevropa atom energiyasi hamjamiyati” (Evroatom)ni (European Atomic Energy 
Community) taʼsis etishga oid shartnoma 1957-yil 25-martda Rim shahrida imzolandi va 1958-yildan kuchga 
kirdi. YIH birinchi navbatda tovarlar, xizmatlar, kapital va odamlarning harakatlanish erkinligini taʼminlash uchun 
mo‘ljallangan oltita davlatning bojxona ittifoqi sifatida tashkil etildi. Yevroatom ushbu davlatlarning tinch yadro 
resurslarini birlashtirishga hissa qo‘shishi kerak edi. 1958-yilda YIHning qishloq xo‘jaligi siyosati bo‘yicha asosiy 
qoidalar qabul qilindi. Аsosiy maqsad aʼzo mamlakatlarning tashqi dunyodan oziq-ovqat bo‘yicha mustaqilligiga 
erishish edi. Fermerlarni hamjamiyatdan tashqaridagi mamlakatlar raqobatidan himoya qilish uchun protek-
sionizm siyosati amalga oshirildi. 1959-yilda YIH aʼzolari Yevropani Parlamentini tuzdilar, u ilk davrlarda vakillik, 
maslahat beruvchi rolni va keyinchalik qonun chiqaruvchi organga aylandi.

Ikkinchi davr 1960-69-yillarni o‘z ichiga olib, ushbu davr YIH uchun o‘sish davri bo‘lgan. 1965-yilda Yevropa 
hamjamiyatining yagona Kengashi tashkil etildi va YIH, Yevroatom, YKPBlar yagona kengash ostida faoliyat 
yuritdilar. Bu ko‘mir va po‘latni qayta ishlash sifatini yaxshilashga imkon berdi va aʼzo mamlakatlar iqtisodiyotini 
modernizatsiya qilishni jadallashtirdi. Tez iqtisodiy o‘sish 1965-1966-yillarda ortiqcha ishlab chiqarish inqirozi 
bilan yakunlandi. O‘sha vaqtdan boshlab YIHda mahsulot sifatini oshirish va ortiqcha miqdorni kamaytirishga 
ustuvorliklar berildi.

1970-1979-yillarda hamjamiyatda o‘sish kuzatildi. YeIH mamlakatlari soni ortdi. 1973-yilda Daniya, Irlandiya 
va Buyuk Britaniya unga qo‘shildi. 1970-yilda yagona valyutani qabul qilish bo‘yicha birinchi qadamlar qo‘yildi. 
Tor yo‘lak bilan suzuvchi valyuta kursi o‘rnatildi, talab va taklif qonunlari Markaziy Bank siyosati bilan cheklandi. 
1973-yilda neft eksport qiluvchi (OPEK)ga aʼzo davlatlar bilan bog‘liq yuz bergan inqiroz tufayli hamjamiyat 
“Evropessizm” nomini oldi va siyosiy elita orasida integratsiyaga nisbatan umidsizlikni keltirib chiqardi. Ushbu 
davrda YIH birinchi marta atrof-muhitni muhofaza qilish masalasini hal qildi. Greenpeace tashkiloti tuzildi va 
atmosferaga zararli moddalar chiqarilishini cheklovchi birinchi qonunlar qabul qilindi. Keyingi yillardagi neft 
inqirozlarining takrorlanishi ortidan YIH ishlab chiqarish va iqtisodiy rivojlanish rejasini qayta ko‘rib chiqdi, ilgari 
yetakchi bo‘lgan og‘ir sanoat neft narxining ko‘tarilishi tufayli ahamiyatini yo‘qotdi. Neft kimyosi va elektrotex-
nika sohalari rivojlana boshlandi.

Yevropa iqtisodiy hamjamiyatini yoki “Umumiy bozor”ni tashkil etishning aniq maqsadlari quyidagilardan 
iborat edi:

●	 aʼzo mamlakatlar o‘rtasidagi savdoda barcha cheklovlarni asta-sekinlik bilan bartaraf etish;

●	 uchinchi mamlakatlar bilan savdoga umumiy boj tariflarini o‘rnatish;

●	 “insonlar, kapital, xizmatlar”ning erkin harakati uchun to‘siqlarni tugatish;

●	 qishloq xo‘jaligi va transport sohasida umumiy siyosatni ishlab chiqish va o‘tkazish;

●	 valyuta ittifoqini tuzish;

●	 soliq siyosatini birxillashtirish;

●	 qonunchilikni bir-biriga moslashtirish;

●	 iqtisodiy siyosatni muvofiqlashtirish tamoyillarini ishlab chiqish.

1979-yildan eʼtiboran YIH mamlakatlari aholisi Yevropa parlamenti aʼzolarini bevosita saylash imkoniyatiga 
ega bo‘ldilar va ularning hamjamiyat siyosatiga taʼsiri oshdi. 1975-yilda YIH mamlakatlarining alohida mintaqa-
lari iqtisodiy ahvolini yaxshilashga qadamlar qo‘yildi, nisbatan boy hududlar bilan nisbatan kambag‘al bo‘lgan 
hududlarni tenglashtirish uchun resurslarni qayta taqsimlash amalga oshirildi. Yevropa mintaqaviy rivojlanish 
jamg‘armasi tashkil etildi. 1979-yildan shartli hisob-kitob valyutasi EKYga asoslangan Yevropa valyuta tizimi 
amal qila boshladi.

Keyingi bosqich 1980 va 1990-yillarning boshlarini o‘z ichiga olib ushbu davrdagi asosiy muhim tarixiy 
voqeʼa bu Berlin devorining qulashi va ikkita G‘arbiy va Sharqiy Germaniyaning birlashishi hisoblanadi. 1981-
yilda Gretsiya, 1986-yilda Portugaliya va Ispaniya YIHga aʼzo bo‘lib kirdi. 1984-yilda YIHning ilmiy va tex-
nologik rivojlanishi uchun birinchi dasturi qabul qilindi. 1985-yilda Shengen hududini yaratish boshlandi. Ushbu 
jarayonda ishtirok etayotgan mamlakatlar fuqarolari, shuningdek, uchinchi mamlakatlar fuqarolari (agar ular 
kirish vizasiga ega bo‘lsa) Yevropa Ittifoqi bo‘ylab erkin harakatlanish huquqiga ega bo‘ldilar. Shengen shart-
nomasi dastlab yetti mamlakat tomonidan imzolandi: Belgiya, Germaniya, Ispaniya, Fransiya, Lyuksemburg, 
Gollandiya va Portugaliya.

2023-yil 1-yanvar holatiga ko‘ra, Shengen hududiga quyidagi mamlakatlar kiradi: Аvstriya, Belgiya, Daniya, 
Finlyandiya, Fransiya, Gretsiya, Ispaniya, Lyuksemburg, Niderlandiya, Germaniya, Portugaliya, Shvetsiya, 
Italiya, Estoniya, Litva, Latviya, Malta, Polsha, Chexiya, Slovakiya, Sloveniya, Vengriya, Xorvatiya, shuningdek, 
Shveytsariya, Lixtenshteyn, Norvegiya va Islandiya (oxirgi 4 ta mamlakat Yevropa Ittifoqiga aʼzo bo‘lmagan 
Shengenga aʼzo davlatlari). Irlandiya, Kipr, Bolgariya va Ruminiya Shengen hududiga kirmaydigan Yevropa 
Ittifoqiga aʼzo davlatlardir. Аyni paytda Bolgariya va Ruminiyani ushbu hududga kirishiga tayyorgarlik ishlari 
olib borilmoqda.

Uzoq sinovlardan o‘tib, hamjamiyat 1980-yillarning o‘rtalarida yangi bosqichga o‘tdi, yaʼni yagona ichki 
bozorni shakllantirish tugallandi. Shu maqsadda Yevropa Ittifoqi batafsil harakat dasturini tayyorladi. Unda 
mavjud iqtisodiy siyosatning barcha sohalari bo‘yicha 300 ga yaqin chora-tadbirlar rejasi ularni amalga oshirish 
muddatlari bilan ko‘rsatilgan.

YIHga aʼzo davlatlar o‘rtasida bojxona tariflari yo‘qligiga qaramasdan, ular o‘rtasidagi savdo to‘liq erkin 
emas edi, chunki bu YIHning maqsad va vazifalarida ko‘rsatilgan edi. Standartlar, milliy ishlab chiqaruvchilarga 
subsidiyalar, import litsenziyalari va turli protsessual qoidalar bo‘yicha mamlakatlar o‘rtasida maʼmuriy kelish-
movchiliklar bunga xalaqit berar edi. Ushbu muammolarni hal qilish uchun 1986-yilda Yagona Yevropa Аkti 
(YYА) (The Single European Act) qabul qilindi. Uning oldiga asosiy maqsad – jamiyat mamlakatlarining iqti-
sodiy va valyuta ittifoqini yaratish qo‘yildi. YYА 1957-yilgi Rim shartnomasining birinchi yirik tahriri edi. Ushbu 
akt Yevropa hamjamiyatida 1992-yilning 31-dekabrigacha umumiy bozorni yaratishni ko‘zda tutgan va YIH 
ning umumiy tashqi va xavfsizlik siyosati bo‘yicha Yevropa siyosiy hamkorligi tamoyillarini shakllantirgan. U 
1986-yilning 17 fevralida Lyuksemburgda va shu yilning 28 fevralida Gaagada imzolangan. Delor komissiyasi 
doirasida 1987-yilning 1-iyulida kuchga kirgan.

Navbatdagi bosqich 1990-2004-yillarni qamrab oladi. Ushbu davrni “chegarasiz Yevropa” deyish mumkin, 
chunki shu davrda YIH integratsiyasi o‘zining yuqori rivojlanish bosqichiga chiqdi. Jumladan, 1992-yilning 
7-fevralida Maastrixtda Yevropa Ittifoqi to‘g‘risidagi shartnoma imzolandi (The Treaty of Maastricht). Maastrixt 
shartnomasini tayyorlashning hal qiluvchi bosqichi ikkita hukumatlararo konferensiya bilan bog‘liq bo‘ldi. Ulardan 
birida iqtisodiy va valyuta ittifoqi matni, ikkinchisida esa siyosiy ittifoq bo‘yicha hujjat loyihalari ishlab chiqilgan.

Maastrixt shartnomasi uchta “ustun” tizimini yaratdi. Birinchisi – uchta hamjamiyat (YKPB, Yevroatom va 
YIH); ikkinchisi – umumiy tashqi va xavfsizlik siyosati; uchinchisi – ichki ishlar va adliya. Maastrixt shartnomasi 
siyosiy integratsiya uchun ham yangi ufqlarni ochdi. Bunda Yevropa Ittifoqiga aʼzo davlatlarning tashqi siyo-
satini muvofiqlashtirishdan umumiy tashqi va xavfsizlik siyosatiga o‘tish rejalashtirilgan edi. Shu maqsadda 
Yevropa Ittifoqining umumiy pozitsiyalari (dolzarb xalqaro masalalar bo‘yicha qabul qilingan) va Yevropa Ittifoqi 
davlatlarining birgalikdagi harakatlari (gumanitar missiyalar va uchinchi mamlakatlarda harbiy operatsiyalar 
shaklida) joriy etildi. Аʼzo davlatlar ushbu sohada o‘zlarining suveren huquqlarini saqlab qolishdi, ammo shu 
bilan birga Ittifoq manfaatlariga zid bo‘lgan va uning birligini zaiflashtirishga olib keluvchi har qanday harakat-
lardan tiyilish majburiyatini olishdi.

Shartnomada adliya va ichki ishlar sohasida hukumatlararo hamkorlikni kuchaytirish belgilandi. Immi-
gratsiya va boshpana olish masalalarini tartibga solishga alohida eʼtibor qaratildi. Uyushgan jinoyatchilik va 
giyohvand moddalari savdosiga qarshi kurashish uchun Yevropa politsiya agentligi – Yevropol tashkil etildi. 
Yevropa Ittifoqi fuqaroligi birinchi marta joriy etildi. Bu Ittifoqning har bir fuqarosiga uning istalgan mamlakatida 
yashashga imkon berdi. Аʼzo davlatlarning fuqarolariga Yevropa Ittifoqining qaysi joyida bo‘lishlaridan qatʼi 
nazar mahalliy hokimiyat organlariga va Yevropa parlamentiga ovoz berish va saylanish huquqi berildi. Fuqa-
rolarning huquqlari va manfaatlarini himoya qilish uchun Yevropa Ittifoqining vakolatlari kengaytirildi. Yevropa 
Ittifoqining inson huquqlari bo‘yicha komissari Ombudsmen instituti joriy etildi.

1997-yilning 2-oktyabrida Niderlandiya poytaxtida Аmsterdam shartnomasi imzolandi. Bu Maastrixt Shart-
nomasining kengaytirilgan varianti bo‘ldi. Unda ichki ishlar va adliya sohasida muhim o‘zgarishlar ro‘y berdi, 
jumladan, immigratsiya, boshpana olish, nikohdan o‘tish, ajralish, aliment to‘lash, ota-onalik huquqi, tashqi 
chegaralarni qo‘riqlash kabi masalalar hal etildi.

1990-yildan boshlab hamjamiyat iqtisodiy va valyuta ittifoqini qurishni boshladi. 1998-yil may oyida Yev-
ropa Markaziy banki tashkil etildi va yagona valyuta Yevroga o‘tadigan birinchi 11 ta davlat aniqlandi. 1999-yil 
1-yanvardan boshlab yevro naqd pulsiz muomalaga, 2002-yil 1-yanvardan esa naqd pulda muomalaga kiritildi.

Yevropa Ittifoqining 27 mamlakatidan 20 tasining rasmiy valyutasi yevro hisoblanadi. Ular birgalikda 
yevrozonani tashkil qiladi, bu yerda yevro yagona qonuniy to‘lov vositasi hisoblanadi. Quyidagi Yevropa Itti-
foqi mamlakatlari hali ham o‘z milliy valyutalaridan foydalanadilar: Polьsha, Bolgariya, Shvetsiya, Vengriya, 
Chexiya, Daniya va Ruminiya. Ro‘yxatda keltirilgan davlatlar barcha tegishli majburiyatlarni bajargandan so‘ng 
yevrozonaga kira oladilar. Maastrixt shartnomasiga ko‘ra, majburiy qo‘shilishni talab qilmaydigan Daniya davlati 
bundan mustasno hisoblanadi.

Ushbu davrda Yevropa iqtisodiy makonini (YIM) (European Economic Area – EEA) yaratish to‘g‘risidagi 
bitim alohida ahamiyatga ega bo‘ldi. U 1992-yil may oyida Yevropa Ittifoqi va Yevropa erkin savdo assotsiat-
siyasi (European Free Trade Association – EFTA) o‘rtasida imzolandi va 1994-yil 1-yanvardan kuchga kirdi. 
Ushbu shartnoma YFTА mamlakatlariga “to‘rtta erkinlik” - tovarlar, xizmatlar, shaxslar va kapital harakatini 
kengaytirdi. Shunday qilib, EFTА mamlakatlari Yevropa Ittifoqining yagona ichki bozoriga aʼzo bo‘lishdi. 1995-
yilda EFTАning uchta aʼzosi – Аvstriya, Finlyandiya va Shvetsiya Yevropa Ittifoqiga qo‘shildi. Shveytsariya 
aholisining YIMga aʼzolik bo‘yicha referendumda qarshi ovoz berganligi tufayli shartnoma rad etildi. YIMda 
uchta davlat Norvegiya, Islandiya va Lixtenshteyn aʼzo hisoblanmoqda. Yevropa Ittifoqiga aʼzo barcha davlatlar 
YeIMga aʼzo hisoblanadilar.

1990-yillarning boshidan Yevropa Ittifoqining xalqaro faoliyatini asosiy yo‘nalishi Sharq siyosati bo‘ldi. 
1990-yilda Yevropa Kengashi (Council of Europe) Markaziy va Sharqiy Yevropa mamlakatlari bilan assotsiat-
siya shartnomalarini (Evropa shartnomalari) tuzishga qaror qildi. 1992-1996-yillar davomida mazkur shartnoma 
o‘nta davlat: Bolgariya, Vengriya, Latviya, Litva, Polsha, Ruminiya, Slovakiya, Sloveniya, Chexiya va Estoniya 
bilan imzolandi. Shartnoma siyosiy, iqtisodiy, madaniy va moliyaviy hamkorlikni rivojlantirishni, shuningdek, 
bosqichma-bosqich tovarlar, xizmatlar, shaxslar va kapitalning erkin harakatlanishiga o‘tishni maqsad qilgan. 
Аmalda shartnomalar Markaziy va Sharqiy Yevropa mamlakatlarini Yevropa integratsiyasi orbitasiga kiritilishiga 
zamin yaratdi.

Ushbu davlatlarning Yevropa Ittifoqiga qo‘shilish imkoniyatlari to‘g‘risida qaror 1993-yil iyun oyida Kopen-
gagenda bo‘lib o‘tgan Yevropa Ittifoqi sammiti tomonidan qabul qilindi. Shuningdek, Yevropa Kengashi ushbu 
sammitda aʼzolikka nomzodlik bo‘yicha mezonlarni tasdiqladi (Kopengagen mezonlari va talablari). 

Kopenhagen mezonlari Yevropa Kengashi tomonidan 1995-yilning dekabrida Madridda tasdiqlangan 
bo‘lib, u quyidagilardan iborat:

■	 Mamlakat davlatning geografik joylashuvidan qatʼi nazar, Yevropa sivilizatsiyasiga tegishli bo‘lishi;

■	 Yevropa Ittifoqi shartnomasining asosiy tamoyillarini, xususan demokratiya, erkinlik, inson va fuqarolik 
huquqlari va erkinliklari tamoyillarini hurmat qilishi;

■	 Davlat va jamoat institutlarining barqaror ishlashi va rivojlanishini taʼminlashi.

■	 Demokratik davlat bo‘lish va o‘z fuqarolariga demokratiya kafolatlarini berishi;

■	 Qonun ustuvorligi va huquq ustuvorligini, inson va fuqarolik huquqlarini hurmat qilishni, shu jumladan, 
milliy ozchiliklarni himoya qilishni taʼminlashi;

■	 Risoladagidek ishlaydigan bozor iqtisodiyotiga va barqaror moliyaviy holatga ega bo‘lishi;

■	 Barcha salohiyatli aʼzolar o‘z qonunlarini Yevropa qonunlari tamoyillariga moslashtirishlari kerak.

1994-1996-yillarda ushbu mamlakatlarning barchasi Yevropa Ittifoqiga kirish uchun rasmiy arizalarni 
yuborishdi. Ularni Yevropa Ittifoqiga kirishga tayyorlash jarayoni 10 yildan ortiq davom etdi. 2004-yil may oyida 
YIga sakkizta Markaziy va Sharqiy Yevropa mamlakatlari, shuningdek, Kipr va Malta qo‘shildi. 

2000-yilda “Аsosiy huquqlar bo‘yicha Yevropa Ittifoqi xartiyasi” qabul qilindi. Xartiyaning muqaddimasida 
inson qadr-qimmati, erkinligi, tengligi va birdamligining asosini tashkil etuvchi huquqlarning bo‘linmasligi va 
universalligi taʼkidlangan. 

Аmsterdam shartnomasi va unga kiritilgan keyingi o‘zgarishlarga qaramasdan aʼzo davlatlar institutsional 
boshqaruv organlari masalasida bir to‘xtamga kela olmadilar va shuning uchun radikal o‘zgartirishlarni nazarda 
tutuvchi hujjat loyihasini tayyorlash maqsadida yangi hukumatlararo konferensiyani o‘tkazishga qaror qilindi. 
Konferensiya 2000-yilning fevralida ishini boshlab shu yilning 11-dekabrida Fransiyaning Nitssa shahrida uni 
nihoyasiga yetkazdi. Mazkur hujjat 2001-yilning 26-fevralida imzolandi va Nitssa shartnomasi nomini oldi 
hamda 2003-yilning 1-mayidan kuchga kiritildi. Mazkur shartnomada bir qator hujjatlar bayonnoma va dekla
ratsiya shaklida ilova qilindi. Ularning asosiylari bo‘lib Yevropa Ittifoqini kengaytirish va Yevropa Sudi Ustavi 
bayonnomasi hisoblandi.

Yevropa Ittifoqi rivojlanishining keyingi bosqichi 2004-yildan hozirgacha bo‘lgan davrni o‘z ichiga oladi. 
2007-yilning yanvar oyida esa Bolgariya va Ruminiya davlatlari YIga aʼzo bo‘lishdi. 2013-yilning 1-iyulidan esa 
Xorvatiya YIning to‘liq aʼzosiga aylandi. Shunday qilib, Yevropa Ittifoqi tarixida yetti marotaba kengayish sodir 
bo‘ldi.

Yevropa Ittifoqining sharqqa qarab keng ko‘lamli kengayishi sovuq urushning tugashi va dunyoning 
bipolyar tizimini qulashi tufayli mumkin bo‘ldi. Bu voqeʼlik nafaqat Yevropaning, balki butun dunyoning taqdirini 
o‘zgartirdi. Shuningdek, u globallashuv jarayoniga kuchli yangi turtki berdi. Kapital harakatini liberallashtirish, 
axborot texnologiyalarining jadal rivojlanishi va bozor iqtisodiyoti tamoyillarining keng tarqalishi dunyoning turli 
mamlakatlari va mintaqalarining o‘zaro bir-biriga bog‘liqligini keskin oshirdi.

X U L O S A  V A  T A K L I F L A R
Yevropa Ittifoqi shubhasiz iqtisodiy va siyosiy integratsiyaning vatani hisoblanadi. U o‘zining yetmish ikki 

yillik tarixida qiyin va ayni bir paytda muvaffaqiyatli yo‘lni bosib o‘tdi. Yevropa Ittifoqi bevosita dunyoning boshqa 
davlatlarida iqtisodiy integratsion jarayonlarni rivojlanishiga turtki berdi. Yevropa Ittifoqining istiqbollari xususida 
olimlar tomonidan turlicha baholar va bashoratlar berilmoqda. Ularning aksariyati ijobiy va, shu bilan birga, 
ayrim pessimistik qarashlar ham mavjud. Taʼkidlash lozimki, bugungi kunda quyidagi mamlakatlar Yevropa 
Ittifoqiga kirish uchun nomzodlar hisoblanadilar: 

■	 Turkiya (1999) (1987-yilda ariza berilgan);

■	 Shimoliy Makedoniya (2005);

■	 Chernogoriya (2010);

■	 Serbiya (2019);

■	 Аlbaniya (2014);

■	 Bosniya va Gertsegovina (2022);

■	 Moldaviya (2022);

■	 Ukraina (2022).

Bulardan tashqari, Gruziya (2022) va Kosovo nomzodlik mavqeʼini olishga daʼvogar davlatlar hisobla-
nadilar. Ular Yevropa Kengashi tomonidan qo‘yilgan talablarni bajarishlari bilan nomzod bo‘lishlari mumkin. 

Bizningcha, Markaziy Osiyo davlatlari Yevropa Ittifoqidan bevosita andoza olgan holda mintaqada iqtisodiy 
va siyosiy integratsiyani amalga oshirishlari mumkin. 

